
Predgovor 
 

U vremenu brzih društvenih promjena i tehnoloških inovacija, suočavamo se s 

rastućim potrebama za efikasnijim i inkluzivnijim socijalnim uslugama. Kao 

instrument socijalne politike socijalne usluge postaju sve važnije, a njihov 

kontinuirani razvoj ključan je za uspjeh socijalnih politika i suočavanje s 

posljedicama društvenih i demografskih promjena u mnogim zemljama. 

Socijalne usluge čine osnovu svakog sistema socijalne zaštite, pružajući 

podršku i pomoć najranjivijim članovima društva. One uključuju širok spektar 

aktivnosti, od zdravstvene zaštite i obrazovanja do socijalne pomoći i podrške 

za zapošljavanje. Kroz efikasniju organizaciju i pružanje socijalnih usluga, 

društva mogu postići veću pravednost, jednakost i dobrobit za sve svoje 

članove. 

Tradicionalni pristupi često nisu dovoljni da odgovore na složenost 

savremenih socijalnih izazova, stoga se nameće potreba za inovativnim 

rješenjima koja mogu donijeti trajne promjene. Tradicionalni modeli socijalne 

pomoći često nisu dovoljno fleksibilni ili efikasni da odgovore na dinamične 

potrebe savremenog društva. Stoga se nameće pitanje: kako možemo 

poboljšati postojeće sisteme i razviti nove pristupe koji će bolje služiti 

građanima?  

Socijalne inovacije su odgovor na ovaj izazov. One predstavljaju nove 

strategije, koncepte, ideje, usluge i organizacijske oblike koji ciljaju na 

poboljšanje kvalitete života ljudi kroz efikasnije, pravednije i održivije socijalne 

usluge, te zadovoljavaju socijalne potrebe na održiv i inkluzivan način. Bilo da 

se radi o korištenju novih tehnologija za pružanje pomoći, inovativnim 

metodama finansiranja ili novim oblicima saradnje između različitih aktera, 

socijalne inovacije nude niz mogućnosti za unapređenje socijalnih usluga. Cilj 

nam je pokazati kako se inovativni pristupi mogu koristiti za unapređenje 

socijalnih politika, te kako oni mogu doprinijeti stvaranju inkluzivnijeg i 

pravednijeg društva. 

U današnjem složenom društvenom okruženju, efikasan menadžment 

socijalnih usluga postaje ključan za osiguranje kvalitete, dostupnosti i 

održivosti usluga koje su neophodne za podršku najranjivijim članovima 

zajednice. Ova knjiga, također istražuje međusobnu povezanost i sinergiju 

između inovativnih pristupa u socijalnim uslugama i efikasnijih menadžerskih 

strategija, predstavljajući novi sistematski pristup organizaciji, planiranju i 

vođenju socijalnih usluga, kako bi se osigurala njihova efikasnost i održivost. 

Analiziraju se ključni faktori uspjeha u socijalnom menadžmentu, poput 

liderstva, strateškog planiranja, funkcija i uloga menadžera i kreativnosti 

liderstva.  

Poseban akcent ove knjige odnosi se na inovativne pristupe u integraciji djece 

s teškoćama u razvoju. Za postizanje adekvatne integracije djece i ostvarenje 

njihovih punih potencijala neophodan je sistemski pristup djetetu koji neće 

izolirano promatrati dijete kroz individualne elemente poteškoće  na osnovu 

onesposobljenosti, već holistički pristup djetetu s teškoćama u razvoju, kako 

kroz definiranje ličnih elemenata teškoće tako i kroz definiranje elemenata 

teškoće koji zavise primarno od društvenih faktora. Na osnovu holističke 

procjene djeteta i njegovog okruženja planiraju se usluge podrške djetetu koje 

će dovesti do višeg nivoa uključenosti djeteta u društvo, a fokus odgovornosti 

za nivo uključenosti djeteta prelazi s individualnog na društveni nivo. Ovakav 

pristup zahtijeva da djeca i porodica imaju priliku da u potpunosti participiraju 

u procesu procjene, planiranja, provedbe i evaluacije podrške kao aktivni 

učesnici, a ne kao pasivni subjekti opservacije.  

U ovom dijelu knjige predstavljane su i nove usluge koje su kreirane za u okviru 

projekta „Razvoj inovativnih socijalnih usluga za socijalnu integraciju djece s 

invaliditetom“ sa svrhom razvoja novih modela inovativnih socijalnih usluga 

podrške djeci i mladima sa višestrukim i najtežim oblicima invaliditeta za 

njihovu kvalitetniju integraciju u zajednicu i povećanu socijalnu uključenost. 

Projekat je realiziran od strane organizacije „Centar za socijalne inovacije“ iz 

Tuzle u okviru ustanove „Zavod za odgoj i obrazovanje osoba sa smetnjama u 

psihičkom i tjelesnom razvoju“ Tuzla. 

Kroz istraživanje i analizu, nastojali smo pružiti čitateljima alate i uvide 

potrebne za razvoj i implementaciju inovativnih socijalnih rješenja. Knjiga je 

namijenjena širokom spektru čitatelja, uključujući stručnjake u području 

socijalnih usluga, kreatore politika, istraživače, kao i studente koji se 

pripremaju za karijeru u ovom važnom sektoru. 

Nadamo se da će ova knjiga potaknuti kritičko razmišljanje, inspirirati nove 

inicijative i doprinijeti boljem razumijevanju važnosti socijalnih inovacija u 

današnjem društvu. Vjerujemo da inovacije u socijalnim uslugama nisu samo 

mogućnost, već nužnost za stvaranje pravednijeg, solidarnijeg i inkluzivnijeg 

društva. 

Autor  

 

 

 

 

 

 

 

 

 

 

 

 

 

 

 

 


